
	ӨВСӨНД ОРСОН ЧОНО

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1989 онд эрхлэн хэвлүүлсэн эхээс

	 

	"Цагаан бамбарууш" хэвлэлийн газар 2016 онд цахим хэлбэрт хөрвүүлэв.

АРСЛАН ЗҮҮСГЭЛ ХОЁР

	 

	Арслан унтаж босмогцоо уурлан дэвхцэв. 

	Амгалан тайвныг эвдэж догшин хүрхрээн нь сонстов.

	Сүрт арслангаар тохуурхаж хэн нэг нь

	Сүүлэнд нь нэгэн зүүсгэл уяад орхижээ.

	«Илжиг» гэсэн нэр, дугаар, он, сар, өдөр 

	Ийм бичиг дээр тамга, гарын үсэг байжээ.

	«Эхлээд чухам яах вэ? Яах ёстой вэ?» гэж арслан хилэгнэв.

	«Эсвэл зүүсгэлээ тас татаад хаячих уу!?

	Эгээ л бахь байдгаараа, дугаар, тамга үлдэнэ.

	Үүнийг бас бодох хэрэгтэй! 

	Эвгүй тэр зүүсгэлээс номын дагуу салъя гэж шийдэв.

	Амьтад цугласан газар уурласан арслан ирлээ.

	«Арслан мөн үү би, биш үү?» гэж чичрэн асуулаа.

	«Хувиршгүй та арслан мөн, гэхдээ

	Хууль ёсоор бол бид таныг илжиг гэж үзнэ» хэмээн

	Цөөвөр чоно цэцэрхлээ.

	Илжиг болдог минь юу вэ, өвс ч би иддэггүй

	Имжээс асуу л даа! Би арслан уу, биш үү?

	«Таныг гаднаас нь харвал эргэлзэх юмгүй

	Тал нь яриагүй арслан, тал нь бүү мэд» гэж Имж хэлэв.

	«Илжиг! Юунд чи дуугүй байна!

	Ижилхэн байна уу би? Та нартай гэж арслан догшров.

	«Арай ч илжиг биш, гэхдээ арслан бүүр ч биш» гэж

	Ахин дахин бодсоноо Илжиг бас өчив.

	Цөхөрч арслан дэмий л асуув, шалгаав.

	Цөөвөрт учраа ярьж, чононоос туслахыг шаардав

	Хэн ч түүнээс зүүсгэлийг нь салгаж өгсөнгүй

	Хэв төрхөө алдаад арслан турж эхлэв.

	Хэзээ ч бол бусдад зам тавьж өгдөг ч болов.

	Ингэсээр нэгэн өглөө арслангийн хэвтрээс

	Илжигний дуугаар гэнэтхэн «Ий-хаа, хаа» гэх нь тэр ээ.

	Элдвийн энэ зүүсгэл гэдэг

	Эрэлхэг арслангаас ч хүчтэй байдаг буюу.

	 

	
БУРУУГҮЙ БУРУУДАГСАД

	 

	Эгшиг дууг минь сонс гэж нэг удаа

	Эрхэм дарга арслангаа дуучин шувууд урьж гэнэ.

	(Энэ үед арслан эрх, хүчин төгс, 

	Эзэн түүний өмнө амьсгаа авахдаа ч айж

	Эмээхдээ, олонх амьтад хойд хөл дээрээ явдаг байж)

	Арслан концертод ирэв, тайзан дээр

	Алтан гургалдай Хар тодолтой гарав

	Догдолж, айсандаа болоод Хар тодол

	Дуулах «ари»-гаа золтой л мартчихсангүй.

	Гэвч төгсгөлд нь Хар тодол

	Гэнэтхэн ёстой нэг үзүүлээд өгөв.

	Ямар ч дууны мэргэжилтэн түүнийг

	Яасан гоё гоцолно вэ! гэмээр онгод нь оров

	Санаандгүй байтал шагширч, бас исгэрэв.

	Сайхнаар гургалдай шиг хангинуулж, бялзуухай шиг жиргэв.

	Эсвэл хүн шиг инээж, тахиа шиг дуугарч

	Эцэс төгсгөлгүй хөгжөөгөөд өгөв!

	Хар тодлыг дуулж байхад гэтэл

	Хариуд нь арслан нэг ч инээмсэглэсэнгүй.

	Харин ч бур буруу харав.

	Алтан «гургалдайн ээлж болов

	Арслангийн нүүр дахиад л үрчийв. 

	Ай та минь, яах нь энэ вэ? Үүнийг юү гэж ойлгох вэ?

	Арслан сууж чаддаггүй, бүр босох гээд байна!

	Авгай нь л арай гэж суудалд нь тогтоож байна.

	Ямар ч сайхан дуулна вэ гургалдай

	Яасан лут уянгалуулна вэ тэр!

	Арслан гэвч, дэлээ сэгсэрч

	Алтан гургалдайн дууг дуусгалгүй бослоо.

	Араас нь сүргийн хагас дагалаа 

	«Ойн гоцлон дуулаачид» гэж

	Олиггүй тэднийг хэн нэрлэв

	Тод уран дуудлага ч алга, хоолой ч таг 

	Тоглолтын турш би арсланг ажсан юм

	Тоохгүй, үүнээс чинь болж тэр уурласан юм. 

	Тоймгүй хэл яриа, бөөн шившиг» боллоо гэж

	Дуучдыг Үнэг тэр дор нь загнав

	Цөмийг нь найрал дуу руу шилжүүл, 

	Цоо шинээр дуулуулж сурга» гэсэн тушаал өгөв

	Хэрэг дээрээ гэвч яагаад ийм явдал болов оо?

	Хэлэлцэх нь: Арслан дуунд дуртай байж

	(Тэр байтугай өөрөө жаахан дуулчихдаг

	Тэрүүхэндээ аятайхан ч аялчихдаг байж)

	Дуучдын дууг чагнах нь түүнд таатайхан л байжээ

	Духаа юунд гэвч үрчийлгэсэн юм бэ?

	Хоолоо хэтрүүлж зооглосноос болоод

	Ходоод сэдэс нь яг тэр үед базалжээ!

	Бүгдээрээ, найрал дуунд шилжсэн хөөрхий дуучид маань ч 

	Бүргэд хэрвээ байгаагүй сэн бол одоо ч тэндээ л дуулсаар байх байжээ. 

	Албан тушаалаар дээгүүр хүний

	Аяа даа нэг найтаалгасныг нь ч

	Аргагүй чухал заалт гэхэд бэлнээр

	Тэргүүлэх дарга нараа тойрон гүйлдэгч

	Тэдгээр хүмүүст би ёгт үлгэрээ зориуллаа.

	 

	
ХЭРЭГТЭЙ ИЛЖИГ

	 

	Шар үхэр өдрийн зоог барив.

	Шахцалдаж, зочид хашаа дүүрэв.

	Ширээн дээгүүр амтат зоог өрөв.

	Зочид ширээнээ суух хэдийн болсон атал

	«Зоогт Илжиг ирэх тул хүлээж байна» гэх нь дуулдав

	Илжиг дөнгөж цухуйв уу, үгүй юү, 

	Идээ найрын эзэн, суух дохио егөв.

	Хэсэг хонины дунд, сайн угсааны үнээний өөдөөс харж

	Хэтэртэл хүлээлгэсэн зочин сая л нэг суув.

	Эзэн шар, бүгдийн хундагыг дүүргээд

	«Энх эсэн болтугай» гэж ерөөгөөд

	Одоо Илжиг үг хэлнэ, «Анхаараарай» гэв

	Олны хөгжилдөх дуун тасрав.

	Овьёосны тухай мань илжиг ярьж эхлэв.

	Овьёос гэдэг юу юм, түүнийг яаж хадгалах

	Онцгой шимт чанараараа буудайнаас яагаад илүү болох...

	Хагас цаг өлхөн тэр ярив

	Хажууд нь суусан Хуц тэсэлгүй балгаж амжив

	Хашир эм хонь үүргэлж эхлэв

	Өнөө л овьёосоо яриад төгсгөл гэж алга

	Өөрийнхөө яриаг зогсоох хүч Илжгэнд алга

	Цугларсан олон идэж ч болдоггүй, ууж ч болдоггүй, дуулж ч болдоггүй

	Цуварсаар зочид сүүлдээ цөөрч эхлэв

	Цуутай дайллага ингээд төгсөв

	Хоолой нь сөөчихсөн Илжигний үгийг Шар л сонсож

	Хоёулхнаа ширээний ард хоцров

	Үглээ Илжиг шарын зоогт яагаад уригдаж чадаа вэ?

	Үнэн зүрхнээс, шартай үерхэж нөхөрлөдөг байв уу?

	Илжиг хүндтэй тушаалд байсан юм

	Ийм учраас Шард хэрэгтэй байсан юм

	Малын тэжээлийн асуудлыг эрхэлдэггүй байсан бол

	Магад тэр Шарынд өдрийн зоог барихгүй байсан юм.

	 

	
АРСЛАН, ЯЛАА ХОЁР

	 

	Арслантай цуг өглөөний цай уух

	Аз завшаан Ялаанд олдож гэнэ.

	Хамтдаа ширээнд сууж, өчүүхэн цөвдлөөс 

	Ханатлаа цадаж цүрийтлээ ундаалж гэнэ.

	Өөдөө хариугүй нисэж одохыг даваан дээр

	Өнөөх арслангийнхаа чихэн дээр сууж нарламаар санагджээ.

	Өдрийн хоол ч болж, тэгсээр ялаа

	Өнө үүрд тэндээ амьдрах болов гэнэ. 

	Гавьж удсан ч үгүй тэгтэл

	Гадуур бөөн цуурхал дэгдэж

	(Гарцаагүй, түүнийг ялаанууд тараажээ)

	Арслангийн зөвлөх нь ялаа болжээ.

	Амьтны хаан, түүнд юугаа ч хайрладаггүй

	Холдож ялаанаас салах болохоороо

	Хоол унднаасаа ч гарч гүйцдэг

	Ан авд явах бүрдээ

	Арслан, ялааг заавал авч явдаг

	Ямар л юм санагдав, арслангийн чихэнд

	Ялаа дураараа хэлжээ суудаг!

	Яаж түүнээс айхгүй байж болох вэ... гэлцжээ.

	Айхавтар тийм хүч ялаанд байдаг

	Амьтад түүнээс амиа гартал айдаг, 

	Гадаа хүлээх өрөөнд нь бүхнийг тэр

	Ганцаараа дор нь шийдэж суудаг гэж

	Гадарлаж, арслан тэгэх нь ээ мэдээ ч үгүй юмсанжээ.

	Элдэв муу юмтай тэмцэх

	Энэ үлгэрийн зорилго гэвэл

	Ажил хэргийн тусын тулд

	Арсланд миний санаа хүрч

	Зарим нэг тийм ялаануудыг 

	Замд нь оруулбал гүйцлээ.

	 

	
ХАШИР ШУВУУД

	 

	Хүзүү дээрх хатгиа эдгээх гээд Баавгай

	Хүч нь тун ч хүрсэнгүй.

	Хэвтэж, сууж, ёолж, амьсгаа авч ч болдоггүй

	Хэвтлээ гээд унтаж чаддаггүй

	Эмч тоншуулыг даруй над дээр дууд, 

	Энэ хатгийг одоохон анагааг! гэж гэнэ..

	Тоншуулыг дуудав... Эмч ч ирлээ.

	Тооцож, тэр даруй, яв цав

	Тодорхойлж хатгийг бүх талаас нь судлалаа.

	Хатгийг нь гэвч хагалж зүрхэлсэнгүй

	Хандаж Баавгайд тэр хэлэхдээ:

	«Гайтай энэ хатги өөрөө

	Шөнөөс наана хагарахгүй бол

	Гарцаагүй түүнийг хагалах ёстой

	Шалавхан эмч нарыг дуудаж зөвлөгөөн хийе.

	Шар шувуу гэхэд л надаас хошуу хурцтай» гэлээ. 

	Шар шувуу, азарган тахиаг дуудав. 

	Шаналсаар өвчтөн цурам хийлгүй хонов.

	Өглөө эрт эмч нар нисэж ирцгээлээ.

	Өвчтөнд яаж туслахаа шийдэцгээх юм боллоо. 

	«Хатгийг одоогоор хагалах болоогүй байна

	Харанхуй болохоос урьд өвчин эс намдвал

	Хамтаараа дахин ярилцана, Тогорууг нэмж дуудна. 

	Хамгийн сайн нүд, урт хошуу түүнийх» гэж

	Харилцаж ярилцсаар шийдэв гэлээ.

	Энэ хооронд тэртээ буланд, баавгай

	Эргэж хөрвөсөөр санаандгүй нэг Зөгийг шүргэчихсэн чинь

	Баатарлаг бяцхан зөгий яаж ч чадсан юм бэ?

	Баавгайг лав гэгч нь хатгаад авчээ

	Дорхноо баавгай сэргээд ирлээ. Зөгий түүнийг аварлаа!

	Доовторууд ч сая амсхийж, сэтгэл тэнийлээ.

	Нүдийг нь олж Зөгий хатгасандаа бус

	Нүсэр хариуцлагаас тэднийг мулталсных тэр ээ.

	Өрөөлд бүхнийг тохогчид оо!

	Өөрсдөд чинь би ёгт үлгэрээ уншъя

	Өчүүхэн Зөгийд бүхнийг найдахгүй байхыг хүсье.

	 

	
МУУР, ОГОТНО

	 

	Муур Тимофей сайхан санаатай.

	Мундаг оготно зуусаар муур Василийнд ирж гэнэ.

	Өнөөдөр төрсөн өдрөө тэмдэглэж байгаа Васькад

	Өргөж барьсан бэлэг нь тэр гэнэ

	Орж ирсэн зочныхоо авчирсан анг хараад

	Ой гутан хамраа үрчийлгэж эзэн өгүүлэхдээ

	«Баярлалаа найз минь, гэвч чи дэмий зүтгэл гаргажээ. 

	Базаахгүй оготно мэтээр хооллож явсан даг

	Бараагүй хол өнгөрсөн, намайг өршөөж үз» гэсэн гэнэ

	Маш их ичиж хэмжээгүй гайхсан зочин

	Магад би буруу дуулав уу, 

	Оготно иддэггүй муур байдаг гэнэ үү?

	Онцолж дахин асууя уу гэтэл, зоог ирлээ

	Бяслаг, цөцгий, шар тос, жигнэмэг, татсан мах, 

	Бүх төрлийн хиам

	Бүр нийтийн худалдаанд ч байдаггүй хиам!

	Тийнхүү ширээн дээр зууш бас нэмэгдсээр

	Тимошка маань чинээндээ тултал дэлслээ.

	«Ямаршуу амьдарч байгааг минь, харж байгаа биз дээ найз минь

	Яалаа ч гэсэн оготногүй болж л байна» гэж

	Василий муур ихэмсэглэлээ.

	Хэзээ нэгтээ надаас уншигчид маань

	Хэн юуны тухай энд ярьж байгааг минь асуувал

	Оготно иддэггүй Василий хэмээх тэр муур

	Олноороо хамгаалах ёстой зүйлийг гудардаг тул

	Хамгаас түрүүнд түүнийг агуулахаас

	Хайр найргүй хөөж гаргавал зохино гэж

	Хариулах болно би!

	
НЭР ОРСОН ИЛЖИГ 

	 

	Илжгийг нэг удаа атаархам тушаалд тавилаа.

	Ингэлээ гээд харин бусад нь үл магтлаа. 

	Тайгад мэдэлтэй хэн нэг нь, хаа хэрэгтэй газраа

	Танилын хувьд Илжгийг дэмжиж тавьсан юм байжээ.

	Албандаа Илжиг хүчээ хуу шавхлаа.

	Аль нэгд нь зааж, нөгөөг нь сургахыг оролдлоо.

	Яаж ч Илжиг өөрөө өөдтэй байхыг бодовч

	Ямар л байсан бэ, тэр л янзаараа үлдлээ.

	Ялгаж, чихээр нь бүгд л Илжиг! гэдэг байлаа.

	Ойгоор тэгтэл базаахгүй! цуурхал тарлаа

	Олноороо санал нэгтэй шүүмжлэл гарлаа

	«Итгэл найдварыг нөхөр «Дэлдэн» биелүүлсэнгүй

	Иймд түүнийг тушаалаас нь авахаас аргагүй» гэлцлээ.

	Огцорсон зааны оронд Илжгийг бас л томилов

	Ойгоор урьдын яриа ахиад л дэгдлээ.

	«Торголоо гэсэн чинь хар даа, энэ» гэж

	Тоглож, зарим нь инээлдэхэд

	«Хэрвээ түүнийг манай руу томилчихвол яана аа» гэж

	Хэсэг амьтан уйлсан дуулдлаа.

	Илжигний тухай яриа ойлгомжтой, гэвч жирийн хэрэг бус

	Итгэж тавьсан албанаас нь хэд ч дахин хус

	Илт алдааг нь дуудан яаж ч зэмлэ

	Урьдаас тэр тусгай нэрст орсон л бол, 

	Удирдах тушаалыг түүнд өгч л байдаг нь ёс доо!

	 

	
ИЛЖИГ, НОХОЙ ХОЁР

	 

	Өдөр бүр Нохой эзнээ тосно.

	Өөрийг нь эзгүйд уйтгарлаж гүйцсэн дүр үзүүлнэ.

	Өгсөх довжоо руугаа гарч явахад нь л

	Өндийн, нүүрийг нь долоож байдгаараа ялдам аашилна.

	Өхөөрдөн, хүзүүг нь эзэн нь илбэж

	Өнөөх нохойгоо дагуулж, эсвэл дагасаар гэртээ орно.

	Бас тэр айлд ачаа зөөгч илжиг нь

	Бат сайнаар эзэнтэйгээ нөхөрлөе гэж шийдээд

	Халуун дотноор нэг удаа мэнд мэдэн

	Хатуу туурайгаа эзнийхээ мөрөн дээр тавиадахсанд

	Эзний нь толгойн үс сэгсийсэн нь үзэгдэж

	Эгц нуруун дээр нь хогийн шүүр буусан гэнэ ээ.

	Маасгануур нохойд зохиж байсан ааш

	Мань илжгэнд хүртээлгүй байх нь ээ!

	 

	
НАМ ГҮМ УСАН САН

	 

	Даамай алс өмнө зүгт нугасны цуваа хөвөрнө.

	Далавчаа дэвэн дэвсээр тэдний нэг ядарч

	Аяны гурав дахь хоногтоо сүргээсээ салж

	Айлуудын хаяа бараадан буув гэнэ.

	Тэр үед түүн рүү төрөл нэгтэн

	Тэжээвэр нугас хөвсөөр хүрч ирээд

	«Эндээ үлд! Хашаа руу ор!

	Элдвээр хангалуун, нисэхийн ч хэрэггүй суугааг минь хар!

	Намаг дундаас буудаж биднийг айлгахгүй

	Намар, хаврын ав усан санг минь тойроод өнгөрнө.

	Налгар тайван, бид ийнхүү жарганам» гэлээ.

	«Амьсгаа дараад л хөдөлнө» гэж нугас хэллээ.

	Алгуурлан бүүр үлдэж чадахгүй гэлээ.

	Нисэлгүй танай энд суугаад байх нь

	Нүүдлийн шувуу надад таарахгүй гэлээ

	Дорхноо нэг өдөр... хоёр хоног өнгөрлөө...

	Долоо хоног, сар жилүүд өнгөрлөө.

	Зэрэгцэн, тэжээвэр шувуудтай амьдарсаар одоо болоход

	Зэрлэг нугасны зан хэчнээн ч өөрчлөгдөв дөө!

	Хоолны савны хажууд бүгдийн адил цатгалан

	Холын нуур, ой нь түүнд юү юм бэ?

	Хааяа нэг тэнгэрээд харахаас өөр

	Хамаг олноосоо ялгарах юу ч үгүй боллоо...

	Үзэг нэгт нөхөртэйгөө нэгэнтээ би уулзсан юм.

	Үнэнээ ч тэр надад илэн далангүй ярьсан юм.

	Буцалсан маргаан шүүмжлэлээр хүзүүгээ би ороохгүй

	Бусдын дунд мөрөөрөө л сайхан амьдарна.

	Бурхан чамайг өршөөж, чи ч мөн тэгж амь зуу гэсэн юм.

	 

	
БҮРГЭД БА БОР ШУВУУД

	 

	Үүлэн цаана, хүршгүй уулын асгад

	Үүрээ бүргэд засна, хаа суудгийг нь тэнгэр л мэднэ

	Өөрийн төрсөн үүрэнд өөрсдийн заншлаар

	Өсвөр бяцхан үрсээ хүмүүжүүлж асарна.

	Арслан, бүргэд мэт аваргуудын заншил өөр.

	Аар саархан юмаар тэд хөөцөлдөх дургүй.

	Анир аваад үүнийг нь бор шувуу дуулчихжээ.

	Амь нэгсэн бүргэдтэй цугтаа суухаар шийджээ.

	Үүр нь бүргэдийнх хойно үлэмж ханхар.

	Үүнд бор шувуу амьдарна гэдэг үнэхээр хялбар.

	Яаж бүргэд амьдарна, юугаар амь тэжээнэ

	Яг адилхан бор шувууд тэднээс дутах нь үгүй. 

	Холын ангаас бүргэд үүрэндээ ирнэ.

	Ховдог бяцхан зулзагуудаа тэжээнэ.

	Харвал тэнд бор шувуу хэдийн цатгалан

	Хаягдал цөвдөл бүргэдийн ширээн дээрээс унана.

	Өчүүхэн юманд бүргэд хошуу дүрэхгүй

	Өөрт нь л хоол хүрсэн бол тэр тухай ярихгүй...

	— Базаахгүй ийм хөршүүдтэй яаж чи амьдарна вэ? гэж

	Баавгай нэг удаа бүргэдээс асууж гэнэ.

	— Илэн далангүй хэлэхэд баавгай бид бол

	Ийм хоолны савнуудыг тэвчиж чадахгүй! гэж гэнэ.

	«Өглөө бүр би жиргээг нь чагнасаар

	Үнэндээ бүр дасчихжээ гэж

	Өөдөөс нь бүргэд хэлж гэнэ.

	Тэр бор шувууд шиг хүмүүс бас зөндөө

	Тэдний амьдрах журам ч мөн ондоо

	Бүтэлгүй тэднийг оролдох л юм бол тэр даруй

	«Бүргэдэд та нарыг хэлнэ» хэмээн хашхичиж эхэлнэ.

	 

	
ГӨЛӨГ, ХОРТ МОГОЙ ХОЁР

	 

	Нар ээсэн хожуул дээр хорт могой мөлхөж

	Налайтал сунайн хэвтэж байж

	Болж бүтэхгүй бүхнийг хийж явдаг гөлөгхөн

	Бодож санасан юу ч үгүй түүн рүү гүйж хүрээд

	«Намайг харахад чи ганцаархнаа юм даа

	Найзалъя хоёулаа, тэгвэл бид уйдахгүй!

	Гэгээрүүлж намайг өглөөнөөс үдэш болтол сургадаг юм.

	Гэрээдээ яарах юм алга» гэж хэлж дээ.

	Үгнийхээ хариуг гөлөг дэмий л хүлээлээ

	Үхсэн мэт могой дуугүй хэвтлээ.

	Тэгэхэд нь гөлөг улам ойртоод очтол

	Тэндээ гэнэт эрчлэн, могойн хэл гялсхийж

	Тэнэг бяцхан гөлөг дуурьсах нэргүй эцэслэжээ.

	Хаана могой, хаана хорт могой байгааг ялгах

	Хашир ухаан, туршлага нас дагаж ирэх юм даа.

	 

	
АЮУЛТАЙ ТУСЧ ЗАН

	 

	Сайхан сэтгэлийн тусч зан гэдэг

	Сайн байлгүй яах вэ, гэвч

	Өчнөөн гуйлтаар даруулж, ичгүүргүй хүмүүст завшуулдаг

	Өөр нэг тусархуу зан бас байх юм.

	Нэрийг нь яв цав хэлээд яах вэ

	Нэгэн тийм тусч хүн байж гэнэ

	Хэн л түүнээс юу гэж гуйна

	Хэзээ ч цагаа хайрлана гэж байхгүй

	Тэр тоолон ач болж байгаа нь энэ гэж

	Тэнхээ тамираа шавхдаг гэнэ.

	Хагас заримаас нь хэлэхэд хэн нэгний охин

	Харваас мэдэх юмгүй шалгалтдаа уначхаад байхад

	Хаа нэгтээ шургуулах ч гэх юм уу

	Хэнд ч юм, хаа ч юм, юунд ч юм туслах гэж

	Хэн нэгийг нааш нь, нөгөөг цааш нь болгохоор чармайна.

	Эхлээд горхи шиг жаахан байснаа

	Элбэг гол мөрөн шит арвижиж

	Элдвийн гуйлт хүсэлт түүн рүү цутгана

	Эх захгүй ар араасаа үргэлжилнэ.

	Зовлонтой гуйлтуудад бүүр бүслүүлж гүйцээд

	Зориг орж хэн нэгэнд нь тэр

	«Өөрт чинь би хоккей үзэх тасалбар олсонгүй, 

	Өршөөнө үү намайг, тус болж чадахгүй нь»

	Тэгж хэлчхээд, үүнээсээ болж

	Тэр шөнөдөө ганц ч дуг хийж чадсангүй.

	Олсонгүй гэдэг хариуг нь сонсоод нөгөөх этгээд ч

	Одоо хүртэл түүнийг хараасаар л гэнэ.

	 

	
ХЭМЖҮҮР

	 

	Яахын аргагүй гунигтай гэрээ зүглэж яваа

	Яруу найрагч «Б»-г зохиолч «А» харж гэнэ

	«Ямар юманд гуниглаа вэ? Нэг нь таныг гомдоов уу?» гэж

	Яг шулуухан «А» зохиолч асууж гэнэ

	«Санаа бодлыг нь дээдэлдэг буурал найрагчийндаа

	Саяхан би очиж шүлгээ уншаад буцаж явна 

	Сайхан зөвлөгөө өгнө гэж хүлээсэн юмсан» гэж эг маг хийв. 

	«Хэрхэн зөвлөв, тэгээд?»

	«Шүлгүүдийг минь шатаа гэнэ ээ»

	«Хэнийд очсоныг чинь би таагаад байсан юм аа, 

	Хэзээний л тэр тэгж хэлдэг хүн, 

	Хэрэгсэж бухимдахын хэрэг юү байх вэ?»

	«Хэтээсээ том найрагч шүү дээ тэр

	Хэрэгсэж үгийг нь тоолгүй яаж болох вэ?»

	«Хэрэгсэлгүй болохгүй гэнэ ээ? Төөрөлдөхөө боль!

	Яах вэ тэр үнэхээр сонгодог найрагч ч байг

	Ямар ч эрх тушаалгүй хүн шүү дээ.

	Яаран сэтгэл үймрэхийн утга ч алга» гэсэн гэнэ

	«А» -зохиолч яг тэр үед

	Алдарт буурал найрагчаас илүүтэй нь гэвэл

	Хянан нягтлах зөвлөлд нь өөрөө гишүүнээр багтдаг

	Хэвлэлийн газрынхаа захирагчийн үгийг л

	Хэрэгсэж, зөвхөн сонсдог байсан юмсанжээ.

	 

	
«ӨНДӨРТ УРГАСАН» ОРООНГО

	 

	Байшингийн хажууд цэцэрлэг дэх нэг модыг ороож

	Ороонго өвс ургасан гэнэ

	Байдгаараа бардамнаж нэгэнтээ, тэртээ дээрээс

	Олиггүй намхан бүхэнд хэлж гэнэ

	«Манайхны ургамал дэндүү муу байна.

	Монос гэхэд гайхмаар, хүнээс дөнгөж өндөр байна.

	Тэртээ өндрөөс харахад, харагдахгүй шахам цэцгүүдийн байгааг

	Тэдний өөдөөс бүр гомдмоор юм» гэлээ

	Нарс тэхэд уурлан мурчганаж

	Наад ороонго өвсөндөө: «Чи сонс!

	Хэрвээ чи надаас насан туршаа чаргуулдаагүй сэн бол

	Хэзээ ч ийм өндөрт гарч чадахгүй сэн гэлээ.

	 

	
БАЛЖИНГАРАМ, САРНАЙ ХОЁР

	 

	«Эв хавгүй үгийг минь өршөөнө үү

	Эргэж тойрч таныг харахад

	Элдэв ургамал бөөс ишид чинь шавсан нь

	Эцэстээ танд аюултай санагдана» гэж

	Эгэл Балжннгарам тэнтгэр сарнайд хэлж гэнэ

	«Хэзээ та яар бидэнд зөвлөх болоов.

	Хээрийн Балжингарам цэцэрлэгт ургадаг сарнайн

	Хэрэгт хошуу дүрлээ» гэж сарнай уурсаж гэнэ.

	Ганцхан би л гэж өрөөлийг тоолгүй байсаар.

	Ганган сарнай тэр зундаа уналаа.

	Энгүй эрт гандсандаа ч бус, харин 

	Эгэл цэцэгхэний найрсаг зөвлөгөө аваагүйдээ л

	Эцэстээ сүйрсэн нь тэр ажээ...

	Эгэлгүй ихэмсгээр бусдыг хардаг тэр хүмүүс

	Энэ үлгэрийг ч бас ухаарахгүй бий.

	 

	
ХОВЧ ШААЗГАЙ

	 

	Бүргэд яаж амьдарч, хэнтэй үерхэхийг нь

	Бүртгэн шүүх эрх бидэнд үгүй ч

	Шал дэмий, хар аяндаа бүргэдийнд

	Шаазтай дандаа зочлох нь хачирхалтай байлаа.

	(Бүргэдийн эхнэрийн эгчтэй шаазгай 

	Бүүр залуугийнх нь найз байсан гэнэ)

	Үүлэн тэртээ бүгдийн дээгүүр нисэх бүргэд

	Үнэн амьдралаас хэдийн тасарч гүйцсэн байжээ.

	Эхнэрийнхээ санааг дагаад л шаазгайтай үерхэж

	Эрхэмсгээр сарвуу атгалцан ярилцдаг болжээ.

	Эвийг нь олоод шаазгай бусдыг муулж

	Энэ ч үүрээ засаад, тэр ч нисээд явчихсан л гэнэ.

	Ямар ч хамаагүй есөн шидийн ховыг

	Ялгаагүй, бүргэд чих тавин чагнана

	«Ойрмогхон би Гургалдайн дуулахыг сонслоо.

	Одоо л хэнтэй хоолой нийлдгийг нь мэдэж авлаа.

	Орой шөнөөр мэлхий намгаасаа вааглангуут

	Ойн захаас гургалдай түүнийг давтан орилдог юм байна!...»

	«Хар тодол тэгвэл ямар байна?»

	«Та бас түүнийг дуучин гэх нь үү?

	Ташаагүй хэлэхэд тэр чинь

	Хавар болгон үүрээ солихоо л 

	Хачин сайн мэддэг амьтан даа!...»

	«Эрээн хөөндэйн тухай юу хэлмээр байна?»

	«Энд л гэж, нуулгүй хэлэхэд үнэндээ

	Эрээн хөөндэй, намар болоход

	Хаа хол далайн чанадах хязгаараад

	Харуулдахаас өөрийг мэдэх биш дээ!»

	Ичгүүргүй худалч шаазгай ингэж чалчихад

	Ихэмсэг бүргэд, бусдын тухай түүний л хэлснээр ойлгоно. 

	Бүргэдийн байранд өөрсдийгөө тавигсад ч

	Бүтэлгүй ховч нарыг далавч дороо халхавчилна.

	 

	
ТӨӨЛҮҮР ЭРВЭЭХИЙ ХОЁР

	 

	Өнгийн цэцгэн дээр эрвээхий сууж байтал

	Өөдөөс нь, Өт буюу төөлүүр хорхой мөлхөж айсуй гэнэ. 

	Гавшгай хөл нь зургаа ч атугай

	Гайхмаар удаан урагшилж явах юм гэнэ.

	Эрвээхий тэгэхэд түүний дэргэд 

	Элдэв хээ угалзаар дүүрэн

	Эрээлжилсэн хоёр далавчтай гэнэ. 

	Хээнцэр тийм гоёлын хувцастай 

	Хэзээнээс анх төрсөн юм гэнэ.

	«Өөрийг чинь харахаас ч дургүй хүрч

	Өөдөө бушуухан зайлж нисмээр байна

	Гажууд муухай явдаг амьтан юм чи» гэж

	Ганган эрвээхий төөлүүрт хэлжээ

	Ээлт нарны туяанд чичрэгнэн байснаа

	Эрээн цэцгэн дээрээс яаран нислээ.

	Мөлхсөөр мөлхсөөр төөлүүр маань ч 

	Мөдхөн бас эрвээхий болж хувирлаа.

	Өчигдөр ямар байснаа өнөө бүү март хэмээн

	Өчих үг минь ч үзгээс аяндаа буулаа.

	 

	
ТОМ ЯС

	 

	Жижигхэн чоно хэмээх хав

	Жигтэйхэн их улайран яс мэрж байгааг

	Хомхой хэрээ хараад хошуугаа билүүдэж

	Ясанд эзэн суухаар шийдээд

	Яг л харцага шиг эгц дээрээс нь буучихлаа.

	Халтай гэнэтийн дайралтыг хав урьдаас таасангүй

	Хаанаас, хэн довтлов, ухаарч амжсан ч үгүй.

	Хар далавч дороос бушуухан л сугарч гэнэ.

	Мань ичгүүргүй хэрээ, өөрийнхөө энэ явдлыг

	Маш зөв юм хийлээ гэж бодсон гэнэ.

	Өнөөх ясаа ч базаад авч, тэгэх нь ээ

	Өргөөд өртөөд даахгүй хүнд юм байж, 

	Тэнхээгээрээ яаж ч оролдоод, хичээгээд

	Тэртэй тэргүй олзоо авч явж чадсангүй.

	Аз болж өөрөө л амьд мэнд үлджээ.

	Аажмаар учрыг мэдээд, эргэж дайрахдаа

	Айхавтар хав, далавчийг нь тас татчихжээ.

	Хүн урьдаас бодох юмны нэг нь

	Хүсэл, боломж хоёроо зэрэгцүүлж үзэх нь юм шүү.

	 

	
ТАРВАС

	 

	Эх газрын шүүсийг хайргүй сорж

	Ээвэр наранд ургасан тарвас

	Энгүй том, тун ч том

	Эгнүүлж бусадтай нь жишихийн ч аргагүй ургажээ.

	Ижил нөхдийнхөө өмнө тэр

	Ихэд өөрөөрөө бахдан өгүүлэхдээ:

	«Бүхнээс би жингээрээ хүнд, амттайг минь яана, 

	Бүгд хүмүүс намайг «Тарвас ийм л байх ёстой гэнэ» гэж

	Эзний нь гар түүнд хүрэн хүртэл

	Энэ биеэ л магтаж гайхаад байжээ.

	Ирт хутгаар зүсээд үзэх нь ээ

	Их сайн ч эд биш байжээ.

	Өнөөх их бараа нь яалаа, хоосон сүр л байж

	Өнгө нь? Цагаан биш, улаан бүр ч биш, 

	Өвс л гэсэн үг, амт ч үгүй эд байжээ...

	Ханхайн сууж, гүзээ унжуулж

	Хачин гоё яригч зарим нэгнийг

	Сайн нягталж нарийн мэдвэл

	Саях тарвас шиг ч байдаг хэмээх

	Санаа минь ойлгомжтой байх аа.

	 

	
ЯЛАА, ЗӨГИЙ ХОЁР

	 

	Өөдгүй залхуу ялаа хог буртаг дээрээс

	Өнгийн цэцгэн тийш нисэж очоод

	Хошуугаараа цэцгийн шүүс бага багаар

	Хурааж яваа Зөгийтэй уулзлаа.

	Ялаа тэр даруй зөгийд хандаж

	«Явъя хоёулаа» хэмээн нүдээрээ дохиж

	«Чамайг би дайлъя! Манай ширээн дээр

	Чамин амттан цайны дараа үлдсэн.

	Бүтээлгэн дээр жимсний чанамал, дийзэнд бал

	Бүгд бэлэн! Ам руу аяндаа гулгана!» гэлээ.

	«Үгүй! Би тэгж сураагүй!» гэж Зөгий хэллээ.

	«Үйлээ үзэж л байхгүй юу!» гэж залхуу хэллээ.

	Орж гарч л байсан байшиндаа Ялаа тэгээд хүртэл

	Огт санаандгүй цаасанд наалдаж орхилоо...

	Ажилгүй ов мэхээр аргацааж

	Анзаарч бодсон юмгүй өдөр өнгөрөөдөг

	Аавын охид хөвүүд ч гэсэндээ

	Арчгүй залхуу зан, амьдрал мэддэггүйн харгайгаар

	Адаг сүүлдээ энэхүү Ялаа шиг 

	Айхавтар тэр наалданги цаасанд торж мэдэх л юм шүү!

	 

	
ШАРИК-БОБИК

	 

	Уух дарс, амтат шорлогоор амрагчдыг дайлдаг

	«Уулын оргил» хэмээх зоогийн газрын гадаа

	Ургах нарнаас үдэш хүртэл номхон хав гүйнэ.

	Энд ирсэн бүхэнд сүүлээ шарвагануулж

	Эрүүл рүү нь архирахгүй, хөлчүү рүү нь ч хуцахгүй.

	Эргэх өдөр болгон жижүүрт тэр гарна.

	Ямар ч нэрээр дуудсан ялгаагүй

	Яваандаа бүүр дасаж гүйцэж

	Шарик гээд дуудахлаар шарваганан эрхэлж

	Өөр нэг нь Бобик гэхлээр хөлд нь маасганаж

	Өөдөөс нь цавчих ч үгүй ширтэнэ.

	«Аль вэ нааш ир! Гөлөгхөн минь» гэхүй

	Амтат шорлогийн яс, шарсан өөх, 

	Аятайхан зоогийн өөдөс, бяслагийн хэлтэрхий

	Хэн нэг нь шувууны өд далавч шидэхүй

	Хэдийн тэнд мань хав хүрчихсэн байна.

	Амралтын газрын хав талх мэтийг эрэхгүй

	Атгахан тийм үйрдсийг тоож ч харахгүй.

	Ах дүү нар нь тэгэхэд сууцаа манаж, 

	Агуулахын гадаа хуцаж, дайсны мөр мөшгөнө

	Алба гүйцэтгэж, түүгээрээ бас бахархана.

	Сүүл, нүдээрээ олсон байр, хоолоо мань Хав

	Сүрхий эрхэмлэдгийн учир ч үүнд байна.

	 

	Янз бүрээр бусдын хүчийг сорогчид Та нар

	Яг дүрээрээ ёгт үлгэрт минь орох нь энэ!

	 

	
ӨВСӨНД ОРСОН ЧОНО

	 

	Хамаг хулгайчдын удирдагч, өөрөө ч хулгайч

	Хага татагч— Чоно

	Хаашаа яаж ч, авлахаас зугтаад зугтаад

	Харгуйн эцэст аргагүй нэг баригдаж гэнэ.

	Одоо түүнд ял оноож, 

	Олиггүй гэмтэнд цээрлэл үзүүлнэ!

	«Тугал тэнд барьж, хонь хүү татсан

	Тун ч юм бодохгүй морь төхөөрсөн» гэж

	Үзсэн гэрч нар хэргийн нь тухай

	Үнэн зөв, тодорхой мэдүүллээ.

	Нүүрэн дээрээ хэргийн нь мөр ил байхад

	Нүгэлт алуурчнаас шүүх өөрийгөө зөвтгөх үгийг нь хүлээв.

	«Аль тэртээ цагаас чоно биднийг

	Алсаар ирсэн нь бүхнээ илэрхий...» гэж чоно эхлэв.

	«Үүрэглэсэн малчны хонь төөрч алга болсон ч

	Үнээ сураг тасарч үгүй болсон ч

	Үргэлж л чоно буруутай байдаг!

	Аль, хэзээний чоно бид тэгэхэд

	Амьтны гаслант дуу сонсож чадахаа байсан

	Ажих нүд маань цус үзэж чадахаа больсон.

	Өвс, тарианд хэдийн орсон

	Өөрчилж махан хоолоо ногоогоор сольсон.

	Хааяа энд, бас тэнд заримдаа

	Хага татаж хурга, бас, бусдыг барьсан маань

	Хамгаалж, амиа аврах л зорилготой...

	Хатуу итгэж байна би шударга шүүхэд» гэлээ.

	Шинэчлэгдэж чононы ааш ингэж засарсан тул

	Шийтгэхдээ шүүх ч эрхийг нь хасалгүй үлдээлээ.

	Сар жилүүд бишгүй өнгөрлөө

	Саях донго яаж хэрэгжив гэвэл

	Огтхон ч ногооны талбай руу оролгүй

	Одоо хүртэл чоно мал руу л довтолсоор гэнэ.

	 

	
ЗАГАСНУУД

	 

	Эргийн дор намуухан газар өглөө эрт 

	Эгэл номхон загаснууд зөвлөлдөхөөр цуглаж гэнэ.

	Өөрсдийн нь суугаа голд Цурхай орогнож

	Өстөн түүний занал дор амьдрах аргагүй болж гэнэ.

	«Олиггүй дээрэмчнийг эгнэгт цээрлүүлье

	Ондоо санал алга!» хэмээн тогтож гэнэ.

	Хөгшин цурхай хэчнээн тэнхээтэй гэвч

	Хөх тэнгэр өехийгөөр нь харуулаад авах нь авч гэнэ

	Хөөрч загаснууд ялалтдаа улам ч зоригжиж гэнэ

	«Аюулт гэмтэн, биднийг хорлож чадахаа өнгөрлөө, гэвч

	Алсын тохойд бас нэг нь бий шүү, 

	Авлигачийн учрыг олбол муугүй л байх сан» гэж

	Айхавтар ухаант Улаан нүдэн загас хэлж гэнэ

	Яриа байхгүй Улаан нүдэнгийн зөв, гэхдээ

	Яасан ч тэр Цурхай үүгээр ирэхгүй

	Явж тэднийд очих хэрэг танд байхгүй

	Яг үнэнийг нь хэлбэл ийм байна» гэж

	Ялхгар Цулбуурт загас залбиран хэллээ.

	Улаан нүдэн түүний үгнээс зөрсөн ч үгүй

	Уг ярна үүгээр өндөрлөлөө.

	Хар ногоон эргээр ус намуухан урсаж 

	Хамаг загас жараахай усандаа дуулна

	Зовлон таригч одоо үгүй болов гэж

	Зоодой загас мэт нь амгалан жаргана.

	Гэвч энэ байдал даанч удаж өгсөнгүй.

	Гэгээн цагаан өдрөөр арван Улаан нүдэн алга боллоо. 

	Гэнэхэн хоёр жараахай сэлүүрээ тасдуулчхаад эргэж ирлээ.

	Гэнэтхэн бас Мөгц загаснуудаас алга боллоо

	Амьдрал гэдэг амьдрал биш, бөөн зовлон

	Алсын цүнхлээсээ Цурхай нүүгээд иржээ

	Араасаа бас өөр ишгээ хоёр нөхрөө дагуулжээ!

	Хөөрхий ядмаг загаснуудыг би өрөвдөж байна.

	Хөнөөлт Цурхайг яахыгаа Цулбууртаас бүү асуу гэж зөвлөмөөр байна.

	 

	
ПОЛКАН, ШАВКА ХОЁР

	 

	Туулай хөөж, Полкан, Шавка гэдэг ноход ойд явж байгаад

	Тулж, улаан халз сүрэг чонотой учирлаа гэнэ.

	Айснаасаа болоод Шавка бүх бие нь чичирч:

	«Алинаа би мэдэхээ байлаа, Полкан...

	Амь минь гарах нь ээ... Одоо яадаг билээ?» гэсэнд

	«Тулалдана даа!» гэж Полкан хэлээд

	«Тар хамгийн томтой нь би үзэлцье, 

	Эр бяраа, чи дэргэдэхтэй нь сорь» гэлээ

	Золбин дайснууд алхамд тулаад ирлээ.

	Зоригт Полкан шүдээрээ чонын хүзүүнээс зүүгдлээ

	Өлөгчин саарлыг газардуулж авсан ч

	Өөрөө бас тэнд хүү татуулж уналаа.

	Ээлж нь боллоо! Шавка одоо яах вэ?

	Эрхлэн гийнаж, чонын хөлд унаж, 

	«Хонгорууд минь! Битгий барьчхаарай, 

	Хоорондоо төрөл учраас та нартаа би ирлээ.

	Энэ сүүл, хоёр чихийг минь харцгаа!

	Эгээ л үс минь чонынх биш гэж үү?

	Мөрөөдөл минь гүйцэж төрөлтэйгөө учирлаа.

	Мөрөөр минь та нар явцгаа, 

	Мөрний тэндэх сүргийг баяртай зааж өгье» гэлээ.

	Олон чоно Шавкагийн араас дагалаа.

	Ой дундуур, мөрний эргээр явлаа. 

	Ойртож очоод сүргийн дэргэд оцойн сууцгаалаа 

	Хоорондоо чонын хэлээр ярьж зөвлөж, 

	Холгүй үхэр мал байсаар байхад

	Хороож, юу ч атугай Шавкаг өөрийг нь идэцгээлээ.

	Сүүлдээ чононууд өөрснөө ч мэнд үлдсэнгүй

	Сүрхий тулалдаанд гүзээ шороодлоо.

	Энэ сүргийг ноход манаж

	Эзэн нь буутай байсан юм санжээ.

	Захиж хэлэх юм үлгэрт маань юу байх вэ.

	Зайлуул Полкан л хөөрхий, Шавка ч яах вэ!

	 

	
ФЕДОТ НАМАГ, МАЛЧИН ГУРВЫН ҮЛГЭР

	 

	Найз нар нь Федотынд ирж

	Намаг руу, дараа нь нөхрөө дагуулжээ.

	Улсын ярих нь, Федот тэдэнтэй явахыг бодоогүй ч

	Улаан цайм татгалзаж бас чадаагүй сэн ажээ.

	Өнөөдүүл нь намагт шигдэж эхлэхлээр

	Өөрөө Федот довоос дов руу үсэрч гарчээ.

	Харайгаад харайлаад яах ч аргагүй, 

	Хашхирах байтугай амьсгаа авалтгүй болжээ.

	Хар шавар доош нь угзраад байдаг

	Харин мань Федот амьд гарахыг бодоод байдаг.

	Олон сүргээ танд хариулж яваа

	Ойд хурга эрж, намаг тойрон яваа малчин

	Зовлонтой ус намаг дунд хэн нэгэн

	Золтой л үхэх гэж байгааг гэнэт үзжээ.

	Аюулаас амь мултрах гэж тэр нь

	Аль байдгаараа өмхий лаг дундаас сарвалзана

	Хуурай эрэг рүү улам улам дөхсөөр

	Хуруу гартаа таарсан бүхнээс зуурсаар...

	«Тэсээд бай, Федот!» гэж малчин хашхирав.

	Тэрүүнд барьсан шилбүүрээ сарвайв.

	Хамаг ухаанаа Федот шавхаж

	Хар зориг, тэнхээгээ гаргаж

	Ам дагадаг дэмий зангийнхаа төлөө

	Арайтай л хар толгойгоо өгчихсөнгүй.

	Амьтай голтой юм эрэг дээр гарч ирэв.

	Өөдгүй хүмүүс чамайг намаг руу хэрэв чангаавал

	Өөрөө урьдаар бодохоос бүү залхуурч бай!

	 

	
ХОЁР СҮХ

	 

	Ижилхэн хоёр шинэхэн сүх

	Мод цавчихаар явж гэнэ.

	(Ийм ажилд гарамгайг нь

	Бид сайн мэднэ)

	Ингээд тэдний нэг нь нов ногоон ойд

	Ид хаваа ёстой нэг үзүүллээ.

	Ойн мододтой тэр олон ч юм ярьсангүй.

	Орь «залуу гацуур, зуун наст царс, 

	Навч намиа нь шуугьсан гоолиг нарс, 

	Намуун хавраар цэцэглэсэн бүлэг монос

	Нартыг дэрлэн сүхний ирэн дор уналаа.

	Хажуугийн ойд хоёр дахь сүх очлоо.

	Хамаг ажлыг өөрийнхөөрөө шийдлээ.

	Олон нөхдийнхөө амьдрахад хэн саад болж

	Ойн гүнд бусдын хүчээр хэн амьдарч

	Тэднийг хэн халхалж, гэрлийг нь булааж байж вэ?

	Тэр бүхэнтэй нэгийгээ үзлээ.

	Яруу үзэсгэлэнт ой тэднээс чөлөөтэй ургаг гэж

	Ялзарсан үндсийг нь хайр найргүй

	Яг угаар нь тас цавчлаа!

	Өтгөн ой дахин ургаж

	Өнгө нэмэн залуужаад, мөчрөө дэлгэж

	Өчнөөн шувуудыг дээрээ цуглуулан

	Өндөр нарны зүг шинэ хүчээр тэмүүлсэн юм

	Өрнөх энэ хүчийг өнөөх сүх өгсөн юм.

	 

	
ӨРГӨМЖЛӨГДСӨН ҮЙЛЧИН 

	 

	Гарамгай нэг үйлчин байж гэнэ.

	Гаршиж, ажилдаа онцгой дадсан юм гэнэ.

	Гоёлын хувцас оёулахаар ирсэн бүхэн

	Гоц үйлчин түүн рүү л очихыг мөрөөддөг аж.

	Өмд, цамц юу л захина

	Өмсөөд үзэхэд биед ургана!

	Даавуу шувууны гарз хийдэггүй

	Даамай сайн үйлчин болохоор, 

	Дайралдаж, түүгээр юмаа оёулах л хэцүү.

	Улирал улирлаа халж жилүүд эргэлээ.

	Урьдын цуутай үйлчин маань хэвээрээ, 

	Урлаж бүхнийг оёж хатгадаг янзаараа

	Олонд нэр сүр нь ч өсөж, 

	Орлого гэдэг нь ч их болж... Тэгтэл

	Өгсөн хэмжээг ч харалгүй оёсон хувцас нь

	Өмсөж үзээд таарахаа больсныг

	Өргөн түмэн гэнэт ажиглаж гэнэ.

	Олонд цуутай мань үйлчний

	Оёлоо гэсэн пальто хэргээ барсан эд байж гэнэ!

	Нугалаа гаргах газар нь гаргасангүй

	Нуруугаараа давчдаад өмсөхийн аргагүй

	Хачин эвгүй хуниас нь үрчийж

	Ханцуйны нь оноо эв хавгүй...

	Ондоо ярна ч хотоор дуулдлаа

	Одоо цагт бүх юмыг адилхан

	Оёдолчны туслан л оёдог болсон гэж дуулаад

	Олон түмэн чихэндээ үл итгэлээ.

	Зартай үйлчин маань ихэмсэглэж

	Загвар сонгох төдийд л оролцдог гэнэ.

	Биеэр өөрөө оёхгүй, хэмжээ ч авахгүй

	Бэлэн болсон эдлэлийг баталдаг хүн болсон гэнэ

	Гар сул, хийх юмгүй сууснаасаа болоод

	Гашуун ундаанд ядахдаа орчхож гэнэ...

	Хэдхэн жилийн хугацаанд юу сурснаа мартаж

	Хэзээний оёдолчин маань сүүлдээ сураг тасарлаа.

	Хэн ч түүн рүү хувцас захиалах гэж ирэхээ байлаа.

	Хэтэрхий магтаал зарим хүнд

	Хор болдгийг хэлэх гэсэн юм би!

	 

	
ЯДМАГ ЗЯБЛИКОВ

	 

	«Хэмжээгээ мэдэж, удирдлагаа хүндэл

	Хэзээ инээх, яаж ая засах

	Хаана суудал тавьж өгөх, өмнүүрээ өнгөрүүлэхийг

	Хар багаасаа мэдэх хэрэгтэй.

	Хэрвээ чи энэ хуулийг баримталбал

	Хэтийн амьдралдаа түвэг байхгүй.

	Алба даягийн олон шатыг

	Алгасан өгсөж чадах болно»

	Ингэж бодсоор Зябликов албандаа

	Ихгүй ч бага багаар ахисаар л байж...

	Гэнэтхэн тэгтэл... Юу болох нь энэ вэ?

	Гэгээн хүндтэй өрөөний босго алхахдаа

	Тойрсон олон, өөрийг нь ажиглах улсын дэргэдүүр

	Толгой бөхийлгөж ёсолсон ч үгүй

	Дээд Зөвлөлийн хүндэт үнэмлэхэд өөрийг нь

	Дэвшүүлж чадах хүн рүү хүртэл дөнгөж толгой дохилоо

	Гарын үсэг зуруулах бичгээ өгчхөөд

	Гарцаагүй мэхийдгээ ч тэр мэхийсэнгүй

	Ганцхан янзаар хөшөө шиг л зогсож

	Гарахдаа ч бас ахиад л бөхөлзсөнгүй

	Хов живээс манайхан хэзээ л хожимддог билээ

	Хоромхон зуур л ийм яриа дэгдлээ.

	«Сансрын нисэгчийн авгай охин нь болоо юм уу?»

	«Сайдын хүргэн болсон юм биш биз дээ өөрөө?» гэлцлээ

	Харин тэгэх нь ээ ядмагхан Зябликовт өөрчлөгдсөн юм юу ч үгүй

	Хамаг сайхан найдвараа алдаж гүйцээд тэр

	Айхавтар сүртэй харагдсан даргаа эргэн санаж

	Алба ахихыг нь байлгасан

	Радикулитээ харааж зогссон юм сан ажээ.

	Хаанахын суудал дээр хүнд суртал байна вэ

	Хажууд нь бас долигонуур зан дагана.

	Халтай тэдэнд би энэ үлгэрээ зориулнам.

	 

	
АМИА БОДОГЧ

	 

	«Гажуудуулж болохгүй ангийн хуулийг сана, 

	Гайт чоныг авлахаар бүсэлсэн хойноо

	Гацуурын сүүдэрт бүгж заагдсан газраа хяна, 

	Гэтэл туулай, эсвэл үнэг

	Гэнэт заан гараад ирсэн ч

	Хэрхэвч чи буудаж болохгүй.

	Хэнэггүй тэвчиж, чоныг л хүлээ!»...

	Авд явж үзээгүй залуу эрд

	Анчдын догь ахлагч ийнхүү сургалаа.

	Хоёр амтай буугаа тас атгаж цаадах нь

	«Хорт жартгайг би л намнана» гэж омогшин хүлээлээ.

	Анчид байрандаа, буучид ч дороо хүлээцгээлээ.

	Анир шуугиан тарьж, үргээгчид бужигналаа

	Гэтэл энэ үеэр ой дунд

	Гэнэтхэн буун дуу тасхийв.

	Өөрсөд нь хэрэгтэй буун дуу харин биш, 

	Өчүүхэн туулай хармагц залуу анчин тэссэнгүй

	Өршөөлгүй сум бууны нь хоёр амнаас үсрэв

	Өнөөх чоно энэ хооронд зугтав...

	Алган чинээ туулайн арьс сэг болжээ...

	Анчид тэнэг залууг хараасаар тарцгаав.

	Өрөөлийн зэмлэлийг хүртэхээрээ нэг хүртэж

	«Өршөөнө үү! Би буруутай» гэж тэр өчив.

	Өглөө нь, дахиад анд гарлаа

	Өнгө улаан дарцгууд намаг тойруулж хатгалаа, 

	Өчигдрийн чоно, нөгөөх чонын

	Дасал болсон мөр цасан дээр

	Дахиад, бүсэлсэн газарт дурайж байв.

	Ахиад анчид отолтод суув.

	Ашгархан гацуурын дор заасан газарт байрлав.

	Амдаж буугаа бэлдэн хүлээв...

	Үргээлгэ ч эхлэв

	Чоно ч хэвтрээсээ ухасхийв

	Үүнтэй яг зэрэгцээд (нөгөө л залуугийн!) буун дуу панхийв.

	Үнэг гараад ирэхэд мань залуу ахиад л тэссэнгүй

	Үүний хооронд чоно дахиад холдон арилав...

	Хамаг олны ажлаас амиа илүү бодогч

	Хаа явсан газраа биднийг ингэж л хорлох юм даа!

	 

	
БҮДҮҮН НАРИЙН ХОЁР

	 

	«Тавиур дээр би хэвтэмз, 

	Таатай сайхнаар чи нурууг минь арч, 

	Халуун уурт шүүрээр сайн гэгч нь балба, 

	Харж байна уу, би энэ их жингийнхээ

	Хагасыг нь ч болсон хасъя, 

	Харин чи битгий шалзалчхаарай» гэж

	Бүдүүн эр, туранхайдаа

	Бүдүүн дуугаар хэллээ.

	Туранхай нь бүдүүнийхээ нурууг зүлгэж гарлаа

	Тухлан хэвтээд нөгөөх нь:

	«Ахиад арч, дахиад балбаадах!....

	Аль вэ чи, ахиад хэд дохиодох!

	Арай ч би уйлахгүй, чангахан гэм дээ хөөе!

	Аль вэ чи, дахиад хэд булгаадах!»

	«Өндий, нөхөр минь, одоо гүйцлээ!

	Өөрийгөө би угаах боллоо

	Угаагч хаймар савандах

	Удаах ээлж чинийх»

	«Больж үз, дүү хүү, яаж болох вэ?

	Бусдын нурууг угаах, миний тушаалд яаж таарах вэ.

	Өрөөлийн ууцыг хэн арчина тэр

	Өөрийнхөө ууцыг өөрөө л үрнэ»

	Туранхай гэтэл, хувцаслаж дуусахыг хараад

	Тушаалаар, өөрөө түүнээс дутуугаа мэдээд

	Бүдүүний сэтгэл ичиж зовлоо

	Бүх хүмүүс үнэн сэтгэлээс инээлдлээ.

	 

	
АМИНЫ ХУВИН

	 

	Олуул зоргоороо амарч яваа жуулчид

	Оройн цаг, голын хөвөөгөөр зугаалангаа

	Хамтралын төмсний талбайгаас

	Хамж авчээ, хоёр хувин төмс!

	Түүдэг гал асааж, нурамлаж 

	Үүсэн төмсөө түүндээ булжээ.

	Халуун төмс дээд зэргийн амттай

	Ханатлаа, үдшийн зоог барьжээ.

	Халуухан, амтлаг тэр төмсөө

	Хаанаас, яаж авсан тухай, 

	Ханатлаа зооглосон тэр хүмүүс ярилцахдаа:

	Хамтрал шиг айл, энэ хэдэн төмсөөр

	Хаанаас хоосордог юм, 

	Харваас, үл ялих зүйл гэлцлээ.

	Амины том том хувингаар

	Ардын буяныг бага багаар зөөгөөд байвал

	Эх орноо ч зөөсөөр дуусгаж мэднэ гэдгийг

	Энэ явдал сануулж байна.

	 

	
АВААГҮЙ ШАГНАЛ

	 

	Онцын шударга хөдөлмөрлөснийг нь урамшуулах гэж

	Олон шоргоолжны нэгийг дээш уламжилж

	Ганган, нэр бичсэн цагаар шагнуулъя гэсэн ч

	Гардаж шагналаа одоо ч аваагүй гэнэ. 

	Өөрөөс нь тушаалаар ахмад Цох хорхойг

	Өнөө болтол тэгж урамшуулаагүй учир

	Өгөх шагналд нь саад хийсэн гэнэ.

	Гаслантай энэ явдал, та минь

	Гагцхүү шоргоолжны үүрэнд л байх болтугай!

	 

	
БУЛБАГАНУУР ЯРИА

	 

	— Үгүй, үгүй, Иван Петрович минь.

	Үүнийг, чинь би яасан гэж авах вэ дээ

	— Намайг бүү гомдоогооч, иймхэн юмыг юү гэсэн үг вэ!

	Наадах чинь ердөө л ганц Молдав конъяк, 

	Надаас, замдаа хэрэглэхээр авчихад яана гэж бодоо вэ?

	— Өөрөө нэгэнт ингээд байгаа хойно авъя л даа яах вэ!

	— Өөр бас юунд талархах нь тэр вэ? Яалаа гэж тэр вэ?

	Өөхлөг юм үнэндээ би хэрэглэдэггүй.

	— Дахиад бас юу вэ? Шил гэрийн дарс ий?

	Дараа нь бас юү вэ дээ энэ чинь!

	— Яах вэ дээ, таныг зуслангийн сууцдаа хэрэглэг л гэсэн юм!

	— Ярихгүй, ярихгүй би энэ хивсийг чинь авахгүй

	Яг үнэн санааг минь та ойлгож үзээч дээ!

	— Үүнийг чинь би шатаар ч биш өөрөө авчирсан юм сан даа

	Эргүүлээд бас л үүрээд буцах болж байна уу?

	— Японы телевизор үү дээ! Бас надад уу?

	Ёстой энэ тухай ярихаа ч болъё!

	Нэхий дээл авгайд маань өгнө ий?

	Нэмээд бугуйвч цаг хэнд гэнэ ээ!

	— Ажил ямар байна даа?

	— Асуултыг тань би ойлголоо.

	Энэ асуултын хариу дугтуйд бий

	Эхлээд гар цайлгах юмыг минь авч болгооно уу

	Яг мянган юм тэнд бий

	Ягштал шалгаж үзээрэй, бололгүй яах вэ

	— Сочи хүртэл надад зөөлөн суудал байна уу?

	Хэн, ямар ч депутатаас чухал хүн би!

	Хэзээ юунд дургүйцнэ, хариу хийж чадах хүн би...

	— Хэн бэ? Тэр хаалга тоншдог... Надтай уулзана гэнэ ээ?

	Хэрхэх нь вэ? Юуны тасалбар... баривчлах бичиг ий?!

	Хулгай хийх, барьц авах, яг адилхан төгсгөлтэй

	Хумс нь нэг л тээглэвэл шувуухай балрах нь тэр!

	 

	
АРГАГҮЙН ЭРХЭНД ЭМЧ

	 

	Аз муут Илжиг өвчнөөр шаналж

	Аль нэг нянгийн золио боллоо. 

	Арга бүхнээ хийгээд хүч хүрсэнгүй, 

	Аварч туслах хэн нэгнийг эрлээ.

	Ямаа хөрш нь эднийд бишгүй л ирдэг зангаараа

	Яг энэ үеэр тэднийд орж ирлээ.

	«Зөндөө их шаналж байгааг чинь хараад би

	Зөвлөгөө өгөх санаатай ирлээ.

	Ямар ч өвчнийг зүүгээр эдгээж болно гэж амьтад

	Ярилцдаг нь ч дэмий үг биш» гэлээ.

	«Надад хаанаас зүү олдох вэ?» гэж Илжиг чичрэн асуухуй

	«Наад толгойгоо ажиллуул, Зарааг дууд» гэлээ.

	Эвсэг зараа Илжигний дуудсанаар ирлээ.

	Эмчтэй адил юм үнэндээ алга байлаа.

	Гадна талыг нь харвал, бүхнээ ойлгомжтой, 

	Ганц үгээр юү гэх вэ, хэрэгтэй л байлаа..

	«Өөрийнхөө зүүгээр чамайг эмчилдэг гэж сонслоо.

	Өвчнөөс түүгээрээ салгаж өгөөч.

	Өдөр бүр зүүнүүдээ чи зүүж явах юм» гэж Илжиг хэллээ

	«Халаг минь! Зүү надад байдаг ч

	Хамт биед минь үргэлж явдаг ч

	Харин түүгээр өмчилж ер чаддаггүй» гэв.

	«Чадах эсэхээ чи оролдоод үз

	Чам дээр би хэвтье, харин чи

	Чанх доор минь жаахан тэсэж үзээрэй» гэв.

	Өвчтөний ятгалгад Зараа автлаа.

	Өчүүхэн зараан дээр Илжиг хэвтлээ.

	Өдөр өнгөрч орой хэдийнээ болжээ.

	Өдийд зараа сүйд бололгүй яах вэ?

	Өргөст бяцхан тэр арай л гэж ухаан орлоо.

	«Дээр чинь хэвтэх нь ч хэвтлээ, даанч бага хэвтлээ.

	Дээрдэж бие минь хавьгүй сэхлээ!» гэж Илжиг хэллээ.

	«Аль вэ найз минь, чам дээр жаахан хэвтье» гэж Илжиг

	Адгаж яарсаар, юм л болбол зараа руу дахиад очдог боллоо.

	 

	
ХАВ, МОРЬ, ТУУЛАЙ ГУРАВ

	 

	Хөөрхий туулайг хялар гэж баавгай

	Хөөж явуулжээ, ойгоос нь.

	Хав нохойг эзэн нь бас, 

	Хамаагүй хуцлаа гэж гэрээсээ хөөжээ.

	Яг тэр өдрөө эл хуль талд

	Явж байгаад Хав, Туулай, Морь гурав уулзжээ.

	Зөрөг замаар хөлөө арай гэж

	Зөөж ядан яваа мориноос, 

	— Ингэтлээ юунд уйтгарлаа вэ?

	Ижилхэн бас бидэн шиг оронгүй, болов уу? хэмээн

	Хав асуусанд

	— Намайг бас халчихлаа гэж

	Наад хоёртоо морь хариулж гэнэ.

	— Яалаа гэж тэр вэ?

	— Яах юу байх вэ?

	Явж байгаад Илжиг

	Диплом олоод иржээ.

	 

	
ТӨГРӨГ БА ТАВТЫН МӨНГӨ

	 

	«Ямар ч хэрэггүй зоос» гэж тавтын мөнгийг хараад

	Ярвайж, ихэмсгээр цаасан төгрөг хэлж гэнэ.

	Хэн нэг нь гэтэл тэр үед түүнийг

	Хорин ширхэг тавтын мөнгөөр задлуулж гэнэ.

	Үнэн чанартаа төгрөг тийм л эд байж, 

	Үүнээ даанч мэдэхгүй бие тоож, 

	Үй олон бутархайг огт мартсан сан жээ.

	 

	
ГАЛЗУУ НОХОЙ

	 

	Халуун бүгчим нэг өдөр уяаны нохой галзуураад

	Халдварт шүлсээ үсчүүлэн

	Гинжээ тас аваад, ногооны газрыг дайран

	Гүйхээрээ, тэнд яваа мал руу очлоо!

	Яг л чоно мэт эхлээд, тугал руу дайрч

	Ямар ч гэмгүй хургыг хүү татлаа, 

	Сүйдлэн нэгийг нь хазаж нөгөөгийн нь далнаас зулгааж

	Сүрэгчин хүүг үхлүүт шархтууллаа.

	Товчхон хэлбэл, урьд үзэгдээгүй

	Тоогүй муухай гамшиг үйлдлээ!

	Улсууд бүслэн барьж аваагүй сэн бол

	Улам ч олон амьтныг зовоох байлаа.

	Эцсийн эцэст аюулт нохойг барьж авсан ч

	Энүүгээр хэрэг дууссангүй, харин зөвхөн эхэллээ!

	Харван харван долоо хоногууд өнгөрнө

	Хагас жил шүүсээр, хэрэг улам зузаарсаар

	Хамаг гэрч нарыг дуудаж байцаасаар

	Хараалт нөгөө дээрэмчин шоронд хориотой, өсөж 

	Улсын хоол идэн, зүгээр хэвтэж

	Улам ч харин өнгө орон гялалзана.

	Унтах, идэх хоёрыг л тэр мэднэ.

	Түвэг саналгүй түүнд үйлчлэгсэд ч маш олон, 

	Түдэж удах ч үгүй хүзүүвчийг нь сольж, 

	Төрөл төрөгсөд нь эргэж тойрно

	Хоёр цөөвөр нэр төрөө бодож, 

	Хойно урьд нь гүйн шүүхийн хавиар гасалж гингэнэнэ.

	Хороож гэмийг нь хөнгөлөхөөр

	Хорт шүлсийг нь дахин шинжилж үзэхийг гуйна

	«Өчнөөн удаан шүүх, юугаа хүлээнэ вэ?

	Өлгөж, нохойг гэсгээх» нь хэзээ вэ?

	Өөр ямар зүйл түүнд хэрэгтэй юм бэ?» гэж

	Өрнөсөн яриа энд тэндгүй дуулдана.

	Иймэрхүү шүүх бас байдаг нь

	Илт шүү дээ бидэнд ч тэр. 

	 

	
ТУУЛАЙ, ЯСТ МЭЛХИЙ ХОЁР

	 

	Хөөрхий туулай хумхаа өвчинд нэрвэгдээд

	Хөдөлж чадахгүй бутан дунд хэвтэж байж, 

	Өвчин л хойно ямар өөд байх вэ дээ.

	Ус мэт хөлс нь урсаж, дагжин чичирч

	Ухаан нь балардан, айсандаа хэн нэгнийг дуудаж

	Ядаж цөхөн байтал түүнтэй

	Яст мэлхий ашгүй тааралдаж гэнэ

	Ядарсан туулай түүнд ийн хэлэв гэнэ

	«Хонгор минь... ус авчирч өгөөч, 

	Холгүй энүүхэнд цөөрөм бий.

	Өөрийн эрхгүй толгой эргээд, би чинь

	Өндийх ч тэнхэл байдаггүй».

	Тэгэхэд нь мэлхий цааргалж болох уу? Яваад л өгч, 

	Түүнээс хойш бүтэн цаг, ахиад цаг өнгөрч

	Тэссээр, туулай бүрий болтол хүлээвч

	Тэртээгээс ирэх мэлхий сураг ч байдаггүй

	Тэвчихээ болиод өвчтөн уурлаж ийн өгүүлрүүн:

	«Хэнээс тусламж гуйхаа ч олж дээ би, 

	Хэргээ алдсан муу шулам чинь

	Хэсээд, хаашаа алдрав аа, 

	Балга ус бүтэн хоног хүлээлээ

	Бараа нь ч байдаггүй хаачих нь энэ вэ?»

	«Ямар юмандаа хараал зүхэл болоо вэ?» гэж гэнэт асуув.

	«Яамай даа нэг юм ирлээ» гэж туулай хэлэв

	«Явах л гэж байна шүү дээ би, тийшээ» гэж мэлхий хэлэв.

	Энд би олон олон яст мэлхийн тухай ярьж байна.

	Элдвийн тусламж ч ажил төрөлд маань хэрэгтэй л байна.

	Гаслантай нь өнөөх хэрэгтэй бүхэн маань

	Гайхал яст мэлхийн гарт байх нь л тоогүй юм даа! 

	 

	
ӨӨР ЭЛБЭНХ 

	 

	Оромж нүхээ ухах, үүрээ засах гээд л

	Ой модныхны ажил бүхэнд хүрэлцээтэй

	(Онцгой хүндтэй энэ том ажилд

	Олуул нийлээд Элбэнхийг томилж гэнэ)

	Хамаг амьтантай эвсэг найрсаг, 

	Хажуудаа яваа хэнд нь ч хор хүргэхгүй, 

	Хар санаж хувийн тооцоо бодохгүй

	Элбэнхийг бүгдээрээ мэддэг ч байж

	Ингэсээр, нэг жил өнгөрлөө, гэтэл

	Их бага амьтан, шувууд юү үзэв?

	Өөрөө Элбэнх удирдсаар л байсан ч

	Өтгөн ойд эмх замбараа байдаггүй

	Өчнөөн янзын хэрэг түвэг мандсаар ч

	Өчүүхэн төдий ч дараа нь анхаарч үздэггүй!

	Тохиож, хэн нэг нь түүнтэй уулзвал

	«Тодруулж шалгана», «харзнаж байгаад болъё»

	«Цаг нь биш», «Тэгсхийгээд өнгөрнө» гэж

	Цааргалсан хариу дорхноо өгнө. 

	«Олуул бид, Элбэнхийг таньсангүй, яаж тэгж алдав аа!

	Олж уулзах гээд баавгай долоо хонож байхад, 

	Олиггүй муу зурам яаж нүүрийг нь харах вэ?

	Огт, бидний санасан Элбэнх биш, 

	Огтхон ч биш!» гэлцэн

	Ойн амьтад гасалж, халаглалаа

	«Тийм ээ» хэмээн санаа алдаж

	Тэндээс, хэн нэг нь:

	«Элбэнхийг ингэж хүлээж байснаас

	Их ажилтай боловч Бүргэдтэй өөртэй нь уулзвал

	Илүү хурдан амжих байх» гэсэн юм.

	Хөдөлмөрчдийг хүлээн авах хотын зөвлөлийн байранд

	Хөгтэй энэ шүлгийн санаа надад төрсөн юм.

	 

	
УУДАГГҮЙ БОР ШУВУУ

	 

	Шуугиант энэ явдал

	Шувуудын найран дээр болж гэнэ.

	Хамаг зочид хундага өргөх үеэр

	Харин бор шувуу хундагандаа

	Ус! Жимсний ус! хийчихсэн зогсохыг

	Урьтаад ловон Тоншуул харчхав гэнэ.

	Толгой эргэм шуугьж, зочид дургүйцэж, 

	«Торгуул» бор шувуунд дүүргэж

	Тоочиж бор шувуу дэмий л

	«Би уудаггүй, би уудаггүй, уудаггүй гэм» гэж гэнэ

	«Яах вэ би өвчтэй, гэвч нөхдөө дэмжихгүй байх уу?

	Ямар ч бай ёроолыг нь гартал...» гээд Шар шувуу хөнтөрлөө

	«Ой модныхоо төлөө, төрөлх тэнгэрийнхээ төлөө 

	Огтоос уухгүй байхыг хаана хэн үзлээ?» гэж

	Олуул нийлэн тал талаас нь шуугилдлаа

	Яадаг билээ? Бор шувуу тал хундага тогтоолоо

	«Ярихгүй ээ, ярихгүй! Бага байна! Бага байна!

	Нэгэнт уусных ёроолд нь хүргэ! 

	Нэмээд бас аяга дарс өг» гэлцлээ.

	Уудаггүй даруухан бор шувуу маань 

	Удаан тэссэн ч үгүй ширээн доогуур уяж

	Улмаар шувууд тарж одоход тэндээ үлдлээ...

	Он жил түүнээс хойш хэдэнтээ эргэсэн ч

	Одоо болтол бор шувуунд явах газар олддоггүй

	Хаа л явж үзэгдэнэ түүнийг

	Харсан бүхэн хоорондоо шивгэнэлдэж

	«Ээ бүү үзэгд яасан их ууна вэ!»

	«Эвдэрч яахаараа ийм болно вэ?»

	«Сүүлийн үед дахиад л уучихжээ, чи дуулав уу?

	«Сүйд болж, гэр бүлээ хаячихжээ, Чи мэдэв үү?» гэлцэнэ

	Бор шувуу дэмий л «Би уудаггүй, би уудаггүй ээ» гэж хашхирна

	Эхлээд алдах эндэх нэг хэрэг

	(Энэ ч бас сайн биш мэдээж хэрэг)

	Алдаагаа арилгаж ухаан сууж

	Ахиад бүдрэхгүй явна гэдэг ч өөр хэрэг.

	Гэвч түүний урьдын нь явдлын тухай

	Гэнэт ганц үг сонслоо гэхэд

	Хэдэн анд, хэдний ч өдөр билээ

	Хэзээ хаана, нэг л газар

	Хэвтэж байсан юм даа ширээн дор... гэж

	Уг үндсээр нь сэргээн санахад ч хэцүү

	Улиг болсон юм төнхөх дуртай хүн ч байдаг.

	 

	
ХОЁР НАЙЗ

	 

	«Урамтай сайхан амьдрах юм даа

	Эрхэмсэг эгч минь та!

	Уух ундаа, идээ зоог

	Суух сандал чинь хүртэл цөмөөрөө

	Хаашаа л харна дандаа гадаадынх» гэж

	Хархынд очсон Оготно атаархан хэлж гэнэ

	«Хонгор минь чи, мэддэг ч болоосой» гэж

	Хойноос нь санаа алдаж Харх өгүүлэхдээ:

	«Цагийн цагт надад ямар нэг юм дутуу

	Цаашилж, өдөр бүр гадаад эд хөөцөлдөнө

	Даанч манай дотоодынх нэгэн хэвийн санагдана

	Далайн цаадах улсынхныг л нүхэндээ би чангаана.

	Тэр үс турк зөөлөн сандлынх, 

	Энэ өөдөс Перс газрын хивснийх» гэлээ.

	Ууж идэхдээ бол мантайгаа л адил биз дээ?» гэж

	Урьдаас нь Оготно бас асууж гэнэ..

	«Ганц ч юм миний санаанд таарахгүй

	Гахайн өөх, талхаар амьдрах уу даа» гэж

	Гайхал Харх хариулж гэнэ

	Хаана манай юм байна, түүнийг 

	Харааж, голж сонждог

	Харин гадаад орны барааных болохоор

	Хаягийг нь ч бишрэн ширтдэг....

	Тэгсэн мөртөө оросын гахайны өөх

	Тэсэлгүй үмхдэг

	Тэдгээр айлыг бид мэднэ шүү дээ.

	 

	
ХӨХӨӨ, ХАР ТОДОЛ ХОЁР

	 

	«Хаяарах үүрээр дээвэр дээрээ юунд чи дуулна вэ?»

	Хар тодол шувуунаас ойн Хөхөө асуулаа.

	«Хэрвээ чи учрыг нь мэддэг сэн бол уу!

	Хэдийнээ би чинь эцэг болсон!

	Өөрийнхөө үүрэнд ангаахайнууд минь шулганаж

	Өчүүхэн бүл минь дүүрээд би хэчнээн баяртай

	Өглөө үүр цайхаас нар Шингэтэл дуулж байна» гэж

	Өөдөөс нь Хар тодол хэлэв.

	«Цайдам их хорвоогоос бахдах юмаа ч олж дээ!

	Цаашаа, бүү үзэгд, 

	Цагийн цагт шувуу эрх дураараа байх ёстой»

	Цамаан хөхөө ингэж хариулжээ.

	«Хаа чи амьдарна вэ, Хөхөө?»

	«Хавьтсаныхаа үүрэнд «байдаг аа»

	«Өндөгнүүд чинь хаа байдаг юм бэ?»

	«Өөрөө ч мэдэхгүй сууна, энд тэндгүй дээ».

	«Хэн тэднийг чинь бөөцийлнө вэ?»

	«Хэн хүнгүй асардаг юм аа.

	Гэнэхэн ийм бодолд автдаг нь би биш, 

	Гэр бүлийн хэрэггүй, ганцаараа байхыг хүснэ.

	Хаашаа очмоор санагдана, тийшээ би ниснэ

	Хаа дуртай газраа донгодон дуулна.

	Хар тодол чи, ингэж амьдардаг ч болоосой»

	«Үүнийг чинь би зөвшөөрөхгүй ээ

	Эргэх хаврын цагт дэгдээхийтэй байсан

	Эцэг дээдсийн минь заншил надад бий» гэж

	Эргүүлээд Хар тодол өчив

	Жигүүрт махчин, хэзээний хулгайч нэг нь үүнийг сонсоод

	Жижигхэн үрсийг нь цөлмөхийг тэр даруй бодов.

	Хар тодлын үүрэнд түүнийг очиход гэвч

	Халуун бүлээрээ тэд ширүүхэн уулзав.

	Дэгдээхийнүүдээс нь эцгээс нь арай гэж мултарсан

	Дээрэмчин, даруйхнаа буцаад нисэж одов.

	Өтгөн ойн захад яг тэр үеэр

	Өнөөх Хөхөө ганцаараа явахтай нь таарав

	Өглөөний нь хоол тэр болов.

	 

	
АЛТАН ГУРГАЛДАЙ, ХЭРЭЭ ХОЁР

	 

	Алтан гургалдай шувуу Курскийн царсан ойд

	Анх мэндэлсэн цагаас хорин тав насалжээ.

	(Хүний амьдралд хүртэл бага бус хугацаа хойно 

	Хүндтэй ой байлгүй яах вэ, гургалдайдаа...)

	Онгон төгөл нэлдээ баясгалан

	Ойн дуучид урам зориг, жавхлан төгс

	Онцгой зочдодоо баяр хүргэж байна.

	Дайллага болоход хэдийнээ бэлэн

	Дараа нь хоёр цаг урлагийн тоглолттой.

	Дайчин мэндчилгээ Бүргэдээс бас ирж байна. 

	Бутан дундаа дуулдаг байсан нь талаар болсонгүй гэж

	Бусдаас илүү ойгоо тэмдэглүүлэгч Гургалдай баясгалантай.

	Бултаараа баярын ширээний цаана оройжингоо шуугив.

	Бууршгүй хөгжөөнт дуу нь өнгө бүхнээр цуурайтав.

	Хар хэрээ л ганцаараа гунигтай

	Хахир хоолойгоор гуаглахдаа:

	«Хачин юм гэгч л энэ байна!

	Хальж хэдийнээ нас минь тавь гарчхаад байхад

	Хашхирах хоолой минь хүчтэй, бүхэнд тодхоныг

	Хачирхан өчнөөн удаа Шар шувуу ч магтсаар байхад... 

	Харин Гургалдайн л ойг тэмдэглэдэг байна шүү» гэнэ.

	Та минь энд, араатан шувууд эсвэл шавжийн тухай яривч

	Таньж мэдэх л хүмүүсийн чинь тухай байгаа шүү.

	 

	
ТУУЛАЙ СОГТСОН НЬ 

	 

	Нэр өдрийн ч юм уу, төрсөн өдрийн ч юм уу баярт уригдаад

	Нэг удаа туулай, Зараагийнд очив гэнэ.

	Дассан нөхдийн дунд шуугиант яриа хөвөрч

	Дарс сархад гол шиг, хөрш хөршөө зочилж гэнэ.

	Туулай хөдлөх ч үгүй, ууж ууж

	Тун ч согтож нүд нь сүүмийж

	Чүү чамай ширээнээсээ хөндийрөөд

	«Би харилаа!» гэсээр бослоо гэнэ. 

	«Байшингаа чи олох юм уу?» гэж

	Баяр дүүрэн Зараа түүнээс асууж, 

	Байзна гэм, чи бүр больжээ!

	Балар хөвчид ганцаараа сүйд болно.

	Балгасан юмаа гартал унтаж хоноод явсан нь дээр

	Бага ихгүй л ойд Арслантай болсон гэлцэх юм» гэлээ.

	Айхавтар согтсон туулайд яаж үүнийг итгүүлэх билээ?

	«Арслан надад юу юм! Түүнээс би айх юм уу?

	Арай харин би түүнийг идчихгүй бол их юм!

	Түүнээ над руу аваад ир!

	Түргэхэн нэгийгээ үзэлцээдэхье!

	Чамайг уу би, арьсыг чинь хуулаад

	Чармайн нүцгэн, Африк руу хөөе»

	Ширээдийн хооронд гуйвсаар байшингаас гарсан шигээ

	Шигүү моддын дундуур туулай дайвсаар одлоо.

	Харанхуй ой шуугьж, тэр дундуур туулай:

	«Ой шугуйд арслангаас ч илүү араатныг үзлээ

	Ор төдий болтол нь салам нүдэж явлаа» гэж дууллаа.

	Хөлчүү түүний дуунаас Арслан сэрэв.

	Хөглөгөр төгөлийг сүлжин яваа туулайн

	Хүзүү дээрээс цав хийтэл атгаад авав. 

	«Саварт минь эртдэг энэ чинь хэн вэ? 

	Саяын тэр бархирдаг, Мангуу чинь чи юү?

	Бас тэгээд согтуу байх нь ээ, 

	Балагтай нэг юм олоод долоочихжээ!»

	Аль хэдийн туулайны согтуу тарчихлаа

	Аюулаас мултрах арга эрж ийнхүү хэллээ;

	«Өөрөө, үгүй ээ би, биш ээ бид!

	Өршөөж, учраа ярихыг соёрхоно уу!

	Өнөөдөр би айлд зочилж очоод, 

	Хэт уучихжээ гэхдээ би бүгдийг

	Таны төлөө

	Танай авгайн төлөө

	Таны зулзагуудын төлөө уусан юм.

	Та бүгдийн төлөө яаж уухгүй байх юм бэ?

	Савар алгуурхан сулрав. Арслан туулайг тавив

	Сайрхуу мань туулай аврагдав.

	Гашуун юмны бараа хардаггүй, согтууг тэвчдэггүй

	Арслан

	Ганцхан энэ удаа л өршөөсөн юм

	Зусардахын хүч ийм юм.

	 

	
ҮНЭГ МИНЖ ХОЁР 

	 

	Мөнгөлөг сортой дээлтэйд нь Үнэг 

	Минжийг тун их сонирхож гэнэ. 

	Хэрэгтэй уран үйлчдийн бүлийн Минж болохоор

	Хэзээнээс ч юм бэ, Үнэгэнд бүр ч таашаагдаж гэнэ

	Үнэг унтахаа болилоо.

	«Үнэхээр би чинь аальтай биш бил үү?

	Үзэгдэж харагдахгүй гавшгай биш бил үү?

	Үеийнхээ найз нараас юугаараа би дор юм бэ?

	Өөрийн минжтэй болж авах

	Өдөр хоног хэдийн боллоо!» гэж бодов гэнэ.

	Мань Үнэг Минжийг эргүүлж

	Маасганан сүүлээ шарваж

	Үүний ч тухай түүний ч талаар

	Элдвийн гоё үг шивнэж шивнэж орхилоо...

	Буурал минж хөл алдаж гүйцэв.

	Буман бодлоор үймэрч нойроо алдав.

	Бузгай ханиа хаяж орхив, 

	Өөрт нь Эм минж 

	Өөдгүй хөгшин, бас маанаг санагдав...

	Түүнээс хойш нэг удаа

	Түншээ, Хөгшин зараа дуудаж: 

	«Амар сайн уу, Минж ээ!

	Амьдрал тэгээд ямар байна, 

	Аль хэр байна вэ дээ цаад Үнэг чинь?» гэхэд

	«Найз минь, тоогүй юм боллоо!

	Надад амьдрал гэгч зовлон боллоо!

	Үнэгний бодолд өнөөдөр нугас, маргааш тахиа, 

	Үдийн хоол энд, оройн хоол тэнд!

	Улбар шараасаа тэр хар хүрэн боллоо!

	Ухаанд нь зугаалах гоёхоос өөр юмгүй хэвээрээ, 

	Арай гэж би гэртээ ирнэ, тэр зөрөөд гарна.

	Андын хувьд чамд хэлье, гээд

	Ахиулж цааш нь Минж өгүүлсэн нь:

	«Одоо би үхмээр байна!

	Олныг гэвч бодлоо, буруугаа ч ухаарлаа, 

	Орон гэрээ бараадъя гэж шийдлээ.

	Олиггүй намайг авгай маань өршөөнө.

	Орчлонд тэр минь даан ч сайн шүү...»

	«Харь, харь гүйгээд харь

	Хаалгаа эс зүглэвэл сүйрнэ шүү чи» гэж

	Хашир зараа нөхөртөө зөвлөв

	Минж явсаар гаднаа ирэв

	«Миний хань, хаалгаа онгойлгооч» гэв

	Харин тэндээс хариуд нь

	«Хаалгаа би онгойлгохгүй ээ!

	Харь чи, Үнэгнийхээ нүхэнд оч» гэлээ

	Одоо яадаг хэрэг вэ? Үнэгний хашаа руу явах уу!

	Очлоо, Ороод очих нь ээ тэнд нь

	Ондоо минж хэдийн ирчихсэн байлаа!

	Ухаарвал, үлгэр маань аргаггүй чухал

	Улаан шар Үнэгэнд биш юм гэхэд

	Мөнгөн буурал Минжинд бүүр ч хэрэгтэй.

	 

	
БОДОНГИЙН ӨВЧИН 

	 

	Эрдэм, ухаант Тогос шувууныд

	Эм гахай, Бодонгоо дагуулсаар очжээ.

	Эмчилж анагааж чаддаг 

	Энэ Тогос эмч юм байжээ.

	«Найз нар минь би юугаар туслах вэ?» гэж Тогос асуув

	«Нөхөрт маань өвчин тусаад ая!

	Бүгд амьтан руу өдөржингөө довтолж, орилж хашхичиж

	Бүхнийг занана! Өөр юу ч мэдэхийг үл хүснэ.

	Арай л зодоон хийх нь холгүй 

	Аливаа саналыг хүлээж авна гэж байхгүй

	Аймшигтай ямар ч үг хэлэхээс ичихгүй, 

	Аюул болоод байна» гэж Эм гахай өчив.

	«Айхавтар уур хүрдэг болчихлоо» гэж

	Араас нь бодон царай барайлган хэлэв.

	«Арслан руу дуу өндөрсгөсөн удаа бий юу?»

	Авралт эмч Тогос бодосхийн асуув

	«Анзаараагүй шүү, би тийм юмыг одоо хүртэл, 

	Арслантай бол их л эелдэг байдаг юм» гэж

	Асуултад нь эм гахай хариулав.

	«Юмыг яаж мэдэх вэ, Чоно, Барыг тэр доромжилдог уу?»

	«Яасан ч үгүй, түүнийгээ манай нөхөр мэднэ ээ»

	«Байдлаас үзвэл танай нөхөр чинь

	Бар, Чоно, Арслан руу халддаггүй юм байна.

	Баталж, энэ нь түүний ухаан эрүүлийг гэрчилж байна.

	Тэнхээ хүчтэний өмнө чанга ч дуугарахаас эмээж, 

	Тэдний өмнө болохоор яг цагтаа байдаг байна.

	Эмч нарын үздэгээр бол энэ бүхэн, 

	Эрүүл! гэдгийн баталгаа, миний онош эш» гэж Тогос хэлэв. 

	Өөрийнхөө удирдлагын дор байдаг хүмүүс рүү

	«Өчүүхэн чи, миний өмнө юү юм бэ?

	Хална! Шийтгэнэ!» гэж шүлсээ үсчүүлэн загнадаг

	Халтай нэгэн даргыг би үзсэн юм, 

	Гэвч түүнийг дээрээс нэгэнтээ дуудаж, зэмлэхээр

	Гэмт түүний хоёр өвдөг салгалж

	«Гэтэлгэн, Намайг өршөөгөөч! 

	Би өвчтэй ууртай болчихсон хүн» гэсэн юм.

	 

	
ЗУРААЧ ЗААН

	 

	Уран зураач заан байгалийн хөрөг зуржээ.

	Урьдаж түүнээ үзэсгэлэнд тавихаас өмнө

	— Санаандгүй алдаа байх вэ, бүтээлээ үзүүлье гэж

	Сайн нөхдөө өөрийндөө урьжээ.

	Хэчнээн их анхаарна вэ! гэж зочдодоо зураач баярлав.

	Хэрхэн юу гэж намайг шүүмжлэх бол? гэж бодов

	Амьтдын догшин шүүх арай ч хатуу байх болов уу?

	Аль эсвэл муулж, бүүр магтдаг ч болов уу?

	Үнэлж, зургийг цэгнэгчид ирцгээв, зургаа ч заан дэлгэв.

	Үзэж, ойр холоос харж, дараалан босож шүүмжлэв.

	«Хачин сайхан зураг болжээ!

	Харин Нил мөрөн л

	Харагдахгүй байгаа нь тоогүй...» гэж Матар өчив.

	«Нил мөрөн алга бол алга л биз

	Нэг их муу юм түүнд байхгүй

	Цас харин яагаад алга байна, мөс ч алга» гэж

	Цааш нь Далайн нохой хэлэв

	«Соёрхоно уу! хэмээн Сохор номин хэлээд

	«Мөснөөс чухал өөр нэг юм бий сэн

	Мань заан ногооны газ»ар зурахаа

	Мартчихдаг юм байжээ...» гэж халаглав.

	«Гайхалтай сайхан зураг болжээ, нөхөд минь

	Гахай бидний ухаанаар бол харин энд

	Гарцаагүй цармын боргоцой зурах ёстой гэж гахай өчив

	Бүх хүсэлтийг Заан зөвшөөрөв

	Будаг бийрээ ахиад шүүрэв

	Биелүүлж бүх хүсэлтийг гүйцээхээр

	Бий чадлаа Заан хайргүй зориулав.

	Цас, дээр нь мөс

	Цаана нь Нил мөрөн, ногооны газар

	Царс мод, тэр ч байтугай зөгийн бал

	(Баавгай гэнэт хүрч ирээд

	Байгалийн зургийг нь үзчихэж ч магадгүй)

	Дараалан зураад зураг бэлэн болов

	Дахиад, нөхдөө ирээч гэж дуудав

	Жиг жуг гэлцэн, зургийг нь үзээд тэд

	«Жинхэнэ холион бантан» болжээ гэлцэв.

	Танил нөхдийнхөө сургамжийг ав гэхдээ бод

	Таацуулж бүгдийн санаанд нийцүүлнэ гэдэг бүтэхгүй

	Өөрийгөө л чи хорлоно гэсэн үг

	Өнөөх Заан шиг бүү бол нөхөр минь!

